
Аннотация. Ушбу мақолада Туркистон ўлкаси тарихини тадқиқ этишда Россия 

империяси томонидан ўлка бошқаруви учун қабул қилинган меъёрий-ҳуқуқий ҳужжатлар 

ва қонунларнинг аҳамияти очиб берилади. 

Калит сўзлар: Мустамлакачилик стратегияси ва амалиёти, ер-солиқ органлари, 

солиқ участкалари, эксплутация, кредитлар, солиқ тизиминининг амалиёти ва 

тизимлашуви, ер-солиқ идоралари, ғазначилик, Зироатчилик ва давлат мулклари 

бошқармаси. 

Аннотация. В данной статье освещен роль и значимость законадательных актов 

царского правительства, юридически закрепляющие колониальное положение народов 

Туркестана.  

Abstract. This article explains the importance of the normative and legal acts adopted by 

the Russian Empire for the study of the history of Turkestan. 

Туркистон ўлкаси тарихини ўрганишда қонунчилик ҳужжатларининг ўрни ўзига 

хос бўлиб, улар ўзининг келиб чиқиши ва хусусиятларига кўра турли-тумандир. Улар 

орасида меъёрий ҳужжатлар, яъни, Россия империяси ҳукумати томонидан қабул 

қилинган, Туркистон ўлкаси бошқаруви ва ундаги маъмурий ўзгаришлар билан боғлиқ 

қонун ва ҳужжатлар тўпламларини алоҳида қайд этиб ўтиш лозим.  

Мазкур ҳуқуқий ҳужжатларнинг манбавийлик қиммати шундаки, уларда тадқиқ 

этилаётган даврга хос Туркистонни маъмурий бошқариш эволюцияси ва маҳаллий 

халқнинг ҳуқуқий ҳолатини кузатиш мумкин. Петербургдан туриб бошқариладиган 

Туркистон мустамлакачилик аппарати бундай тўпламларга доимо эҳтиёж сезган. Бунга 

мисол қилиб “Туркистон ўлкасининг тузилиши ва қишлоқ мансабдор шахсларининг ҳуқуқ 

ҳамда мажбуриятлари ҳақидаги кўрсатма”ни 1 , 1892 йилда чоп этилган “Туркистон 

ўлкасини бошқариш тўғрисидаги Низом”ни ва унинг 1906, 1908, 1909 йиллардаги 

 
*Жумаев У.Х. Тошкент тўқимачилик ва енгил саноат институти “Ижтимоий фанлар” кафедраси доценти. 
1  Инструкция о правах, обязанностях и круге действий сельских должностных лиц и установлений 

Туркестанского края. – СПб., 1888. 

қўшимчаларини, шунингдек, 1911 йилнинг 1 июнига қадар ҳукуматнинг қабул қилган 

қонун ҳамда фармонларини2 ва бошқаларни келтириш мумкин. 

Юқорида қайд этилган биринчи ҳуқуқий ҳужжатнинг номи шундан гувоҳлик 

берадики, бу ҳужжатлар тўплами қонунлар тўпламига кирмаган бўлса-да, бироқ маҳаллий 

ҳукуматдан уларга риоя қилишини ва тезкор чора-тадбирларни амалга оширишни талаб 

қилади. Иккинчи ҳуқуқий ҳужжат эса, йигирма йил давомида ўлкада юз берган 

ўзгаришлар натижасида жорий этилган. Илмий тадқиқотда қўйилган вазифаларни 

бажаришда бу қонунчилик ҳужжатлари жуда катта аҳамиятга эга бўлганлигини қайд этиш 

жоиз.  

Расмий ҳужжатларнинг алоҳида бир гуруҳини мустамлакадаги ҳар бир 

амалдорнинг хизмат ёки формуляр рўйхатлари ташкил қилади. Унда амалдорнинг исми-

шарифи, фамилияси, ёши, диний эътиқоди, ижтимоий табақаси, маълумоти, кўчмас 

мулкларининг ҳисоби, маоши, унвонлари, Туркистонга келишдан олдин ишлаган хизмат 

жойи, нима сабабдан ва қаерга кетганлиги тўғрисида маълумотлар мавжуд. Формуляр 

рўйхатлар ишончли манбалардан ҳисобланади, чунки уларга мавҳум маълумотлар 

киритилмаган. Маълумотлар етарли бўлмаган ҳолларда уларни тўлдириш учун 

маълумотнома нашрларга ҳам мурожаат этилган3. 

Расмий иш юритишга оид манбаларнинг ажралмас бир қисмига Туркистон 

маъмурияти маҳкамасининг юқори мансабдаги амалдорлари фаолияти тўғрисидаги 

ҳисоботлар ҳам киради 4 . Ҳисоботлар таҳлили уларнинг барчаси аниқ схема бўйича 

тузилганлигидан гувоҳлик беради. Уларда халқ хўжалигининг аҳволи ва аҳолининг 

иқтисодий фаолияти, солиқ ва мажбуриятлар, турмуш-тарзи, соғлиқни сақлаш, маъмурий, 

суд идоралари ва  бошқа маълумотлар ёритилган. 

Ҳисоботларда одатда хулоса ва таклифлар берилиб, ҳар бир бўлаётган воқеага 

нисбатан у ёки бу амалдорнинг шахсий фикрлари баён қилинган. Бу эса ҳисоботлар 

жиддий ва юқори малакали даражада тайёрланганлигидан далолат беради. К. Кауфман 

ҳисоботи энг мукаммал ва мазмунли ҳужжат бўлиб, унинг фаолиятидаги барча даврни 

қамраб олади. Ҳисоботдаги маълумотларга кўра, Кауфман мустамлакада ер солиқлари 

ислоҳотини ўтказишни лойиҳалаштирган. 

Лойиҳанинг асосини солиқ солиш масаласи ташкил этган бўлса-да, айнан шу 

соҳада у қониқарсиз деб топилган. Комиссия фикрига кўра, ер солиқларининг оғирлиги 

аҳолининг энг кам таъминланган, яъни К.П.Кауфман лойиҳаси бўйича ерлари давлат 

 
2  Положение об управлении Туркестанского края, составленное по официальному изданию 1892 г., 

продолжением 1906, 1908, 1909 гг. узаконениям и распоряжениям правительства до 1 июня 1911 г. – 
Ташкент, 1912. – 112 с.; Сборник действующих обязательных постановлений Туркестанского генерал-

губернатора для населения Туркестанского края и русского населения Бухарского ханства. – Ташкент, 1951. 

– 52 с. 

 
3  Вирский М.М. Справочная книга и адрес-календарь Самаркандской области за 1895 – 1899 гг. – 

Самарканд, 1895-1899; Поляков Ф.В. Памятная книжка и адрес-календарь Семиреченской области на 1901 г. 

– Верный, 1901; Памятная книжка и адрес-календарь Семиреченской области на 1905 г. – Верный, 1905 ва б. 
4 Мисол тариқасида: Проект всеподданнейшего отчета генерал-адъютанта К. П. Кауфмана по гражданскому 

управлению и устройству в областях Туркестанского генерал-губернаторства 7 ноября 1867 – 25 марта 1881 

гг. – СПб., 1885. – 503 с. 

мулки деб топилган ва доимий фойдаланишга берилган аҳоли зиммасига тушар эди. 

Деҳқонлардан маҳсулот ёки пул тарзида олинадиган солиқ миқдори лойиҳада 10 фоизни 

ташкил қилса ҳам, у ҳосилдан эмас, балки жами ернинг (хоҳ унга экин экилган бўлсин, 

хоҳ у шудгор қилиб қўйилган бўлсин) ялпи даромадидан олиниши белгиланган эди. Аниқ 

солиқлар миқдори 10 фоиз эмас, балки 13,5 фоизни ташкил қилган. Бундан ташқари, 

Кауфман томонидан маъмурий бирликлар сифатида жорий қилинган волост ва уездлар 

тизими солиқларнинг тақсимланишида экин экиладиган ерларнинг ҳосилдорлик 

даражасини аниқлашга имкон бермас эди. Кауфман ҳисоботларидаги маълумотлар 

Туркистон империя ғазнаси учун фойдасиз ҳудуд бўлмаганлигини, ўлкадан олинаётган 

даромадлар минтақада амалга оширилаётган ҳарбий-сиёсий харажатларни ортиғи билан 

қоплаганлигидан гувоҳлик беради5. 

Россияда ХVIII асрданоқ давлат аппаратини назорат қилиш бўйича сенаторлик 

тафтиши ўтказиб келинган. Туркистонда ҳам шундай тафтишлардан иккитаси ўтказилган. 

Ф.К.Гирс 6  ва К.К.Пален 7 ларнинг сенаторлик тафтиши ҳисоботлари мустамлакачилик 

ҳукумати тизимининг 25 йиллик фаолиятини таҳлил қилиш учун бой маълумотлар бериб, 

шу билан бирга, Россия империяси бюрократиясининг юқори лавозимдаги 

амалдорларининг Туркистонни бошқарув масаласидаги ёндашувларига ойдинлик 

киритади. 

Ф.К.Гирс томонидан ўтказилган тафтиш давомида Туркистоннинг иқтисодий 

ҳолати юзасидан бир қатор соҳалар билан боғлиқ режа ва муаммоли масалалар рўйхати 

тузилди. Булар қаторида ердан фойдаланиш, солиқ сиёсати, молиявий аҳвол, кредит 

тизими ҳолати, ирригация ва сувдан фойдаланиш каби масалалар кўтарилган. Ҳисоботда 

Туркистондаги давлат муассасаларининг харажат ва даромадлари тўғрисидаги статистик 

текширув натижалари ҳам берилиб, 1867-1881 йиллар бўйича империя томонидан 

мустамлака учун ажратилган бюджет камомади таҳлил қилинган. Жумладан, Ф.К.Гирс 

ҳисоботида бир неча маротаба ўлканинг 100 млн. рубл камомади таъкидланса-да, 1867-

1881 йиллар мобайнида Ўрта Осиё хонликларини босиб олиниши жараёнида империя 

армияси Туркистоннинг вилоят ва уездлари бўйлаб маҳаллий аҳоли уйларига 

жойлаштирилиши, аҳоли томонидан уларнинг яшаши учун ўтовларнинг тақдим қилиниши 

ва энг асосийси – озиқ-овқатлар билан таъминланиши, қўшинларнинг ҳаракатланиши 

учун йўлларнинг қурилиши ёки қайтадан таъмирланиши умуман тилга олинмайди. Бу 

оғирликларнинг барчаси ўлка халқининг зиммасида эди. Туркистон халқларига қарши 

амалга оширилган ҳарбий юришлар натижасида жуда кўплаб янги солиқлар жорий 

қилинди8. 

 
5 Проект отчета  К. П. Кауфмана. – СПб., 1885. – С. 370-399. 
6  Отчет о состоянии Туркестанского края, составленный сенатором, тайным советником Ф. Гирсом, 

командированным для ревизии края по высочайшему повелению. В 2-х частях. Ч.I. Администрация. 

Управление краем; Ч.II. Суд. Финансы. – СПб., 1888. –212 с. 
7  Отчет по ревизии Туркестанского края, произведенный по высочайшему повелению сенатором, 

гофмейстером, графом К.К. Паленом. Вып. I-XVIII. – СПб., 1910. – 353 с. 
8  Отчет о состоянии Туркестанского края, составленный сенатором, тайным советником Ф. Гирсом, 

командированным для ревизии края по высочайшему повелению, в 2-х частях – Ч.I. Администрация. 

Управление краем; Ч.II. Суд. Финансы. – СПб. 1888. – 212 с. 

Ф.К.Гирс раҳбарлигидаги тафтиш комиссияси аъзолари ер ишлари билан боғлиқ 

баҳс-мунозаралар келиб чиққан қишлоқларга бориб ва маҳаллий аҳоли билан 

суҳбатлашиб, ерга тегишли ҳужжатларни синчиклаб ўрганганлар. Ф.К.Гирснинг фикрига 

кўра, мусулмон ҳукмдорларига тегишли бўлган, Амир Темур ҳукмронлиги давридан 

бошлаб мавжуд бўлган ер қонунлари, вақф ҳужжатлари, диний мерослар билан боғлиқ 

қонун-қоидалар ҳамда ердан фойдаланиш тўғрисидаги халқ судлари қарорлари 

Туркистондаги ер тўғрисидаги янги қонунларни яратишда муҳим манба бўлиб хизмат 

қилади. Ф.К.Гирс ўлкада ҳукмронлик қилган Кауфман маъмуриятини 14 йил мобайнида 

Қуръон ва шариат ҳукмларини таржима қилиб, ердан фойдаланиш ва солиқлар билан 

боғлиқ масалаларни ҳал қилишда фақат юқоридаги маълумотлар билан чекланганликда 

айблади. Унинг фикрига қараганда, Кауфман маъмурияти мустамлакадаги ижтимоий-

иқтисодий аҳволни синчковлик билан ўрганмаган. 

Сенаторлар томонидан тўпланган маълумотлар орасида Туркистонда жорий 

қилинган солиқлар тизими тўғрисидаги ҳужжатлар тадқиқот учун янада қимматли манба 

ҳисобланади. 

Ф.К.Гирс таъкидлаганидек, Кауфман империя ҳукумати учун адолатли ва фойдали 

солиқ тўловларини адолатсиз ва камомадли солиқ тизимлари билан алмаштирган. Унинг 

фикрича, Туркистонинг биринчи генерал-губернатори шариат қонунлари бўйича гуёки 

босқинчи “барча босиб олинган ерларнинг ҳукмдоридир” деган ақидага риоя қилиб, аҳоли 

томонидан фойдаланилаётган барча ерларга нисбатан давлат оброк солиғини жорий 

қилган. Амалда эса, доимий фойдаланиладиган ерлар билан боғлиқ операциялар хусусий 

мулкчилик ҳуқуқлари асосида бажарилиши керак эди. Россиянинг ўзида крестьян-

қарамлик институтларининг ер тузилишига “умумий бошланғич” изоҳларини таклиф 

қилиши билан чекланган, холос. 

Ер-солиқ сиёсатининг асосий тамойиллари тўғрисидаги якуний хулосалар 

“Туркистон ўлкасини бошқариш тўғрисидаги 1886 йилдаги Низом”да 

расмийлаштирилган. Ф. Гирс ва К. Пален ўлкани бошқариш бўйича мустамлака 

маъмурияти амалдорларининг саводхонлик даражасининг жуда пастлигини, бу тизимда 

порахўрлик авжига чиққанини эътироф этишга мажбур бўладилар. Бу билан уларнинг 

иккаласи ҳам ўша даврларда рус матбуоти томонидан эътироф этилган Туркистондаги 

амалдорлар хусусидаги “шарқий минтақаларни Европа цивилизациясига етакловчилар” 

деган шиорни шубҳа остида қолдирган эдилар. 

Шундай қилиб, Россия империяси ҳукуматининг қонунчилик ҳужжатлари энг 

аввало Туркистонда империянинг мустамлакачилик мавқеини мустаҳкамлашга хизмат 

қилган. Мазкур ҳуқуқий ҳужжатларнинг манбавийлик қиммати шундаки, уларда тадқиқ 

этилаётган даврга хос Туркистонни маъмурий бошқариш эволюцияси ва маҳаллий 

халқнинг ҳуқуқий ҳолатини кузатиш мумкин. Бундан ташқари, маҳаллий маъмуриятнинг 

эҳтиёжларидан келиб чиққан ҳолда турли хил қонунлар ва йўриқномалар тўплами, 

топшириқлар, мажбуриятлар, қарорлар чоп қилинган бўлиб, уларнинг барчаси ҳарбий, 

маъмурий ҳамда идоравий бошқарув усуллари сифатида ҳокимиятнинг янада 

мустаҳкамланишига хизмат қилган. 

